
HAMID OLIMJON IJODINING 
SHAKLLANISHIDAGI 
MANBALAR VA IJODIY 
OMILLAR

U. A. Jumanaazarov
Jizzax davlat pedagogika universiteti professori,
filologiya fanlari doktori

Annotatsiya: Adabiy-badiiy va tarixiy manbalarning guvohlik berishicha, H.Olimjonning haqiqiy xalqchil shoir sifatida 
shakllanishida dastlab oila a’zolari va ota-bobolari xonadonlaridagi qizg‘in suhbatlar, Jizzax adabiy muhiti va keyinchalik 
xalq baxshilari bilan shaxsan tanishishi, ular bilan ko‘p yillar ijodiy hamkorlikda bo‘lishi, folklor materiallarini to‘plash, 
nashr etish va ilmiy o‘rganish faoliyati muhim omillardan biri sifatida katta rol o‘ynagan. XIX asrning ikkinchi yarmida 
yashab ijod etgan jizzaxlik shoir Iskandar Qambar o‘g‘li Madyunning xabar berishicha, shoirga uchinchi bobo avlod sa
nalgan mulla Yoqub va uning to‘rt o‘g‘li – Mulla Yunus, Mulla Yusuf, Mulla Hizir, Mulla Azimlar o‘z zamonasining nihoyatda 
dilkash, mehmondo‘st kishilari bo‘lishgan. Ayniqsa, bobosi Mulla Azim va uning oila a’zolari, onasi Komila ayaning o‘zi 
ham she’riyat shaydosi, ijodkor, xalq xazinasining o‘ta bilimdoni bo‘lgan. Vatandoshimiz H.Olimjon ham ana shu muborak 
oilada tug‘ildi, o‘sdi va kamol topdi. Ushbu maqolada Hamid Olimjon ijodining shakllanishidagi manbalar va ijodiy omillar 
haqida yoritilgan.

Kalit so‘zlar: Hamid Olimjon, shoir, ijod, manba, folklor, she’r.
Аннотация: По свидетельству литературно-художественных и исторических источников, формирование Х.О-
лимжона как подлинно народного поэта во многом было обусловлено оживлёнными беседами в кругу семьи и 
предков, литературной средой Джизака, а также его личным знакомством с народными бахши, многолетним твор-
ческим сотрудничеством с ними, деятельностью по сбору, публикации и научному изучению фольклорных мате-
риалов. Как сообщает джизакский поэт XIX века Искандар Қамбар ўғли Мадюн, третьим поколением предков 
поэта считался мулла Ёқуб и его четыре сына – Мулла Юнус, Мулла Юсуф, Мулла Ҳизир, Мулла Азим, которые 
были исключительно доброжелательными и гостеприимными людьми своего времени. Особенно дед Мулла Азим 
и члены его семьи, а также мать Комила ая были преданными ценителями поэзии и глубокими знатоками народ-
ного творческого наследия. Х.Олимжон родился, вырос и сформировался именно в этой благословенной семье. 
В статье освещаются источники и творческие факторы формирования поэтического наследия Хамида Олимжона.

Ключевые слова: Хамид Олимжон, поэт, творчество, источник, фольклор, стих.
Abstract: According to literary and historical sources, the formation of H. Olimjon as a genuinely national poet was largely 
influenced by lively discussions within his family and ancestral household, the literary environment of Jizzakh, as well as 
his personal acquaintance with folk bards (bakhshi), long-term creative collaboration with them, and his activities in col-
lecting, publishing, and academically studying folklore materials. As reported by the 19th-century Jizzakh poet Iskandar 
Qambar ogli Madyun, the poet’s third-generation ancestor was Mulla Yoqub and his four sons – Mulla Yunus, Mulla Yusuf, 
Mulla Hizir, and Mulla Azim – who were known as remarkably kind and hospitable individuals of their time. In particular, 
his grandfather Mulla Azim and his family members, as well as his mother Komila aya, were devoted admirers of poetry 
and profound connoisseurs of the national cultural heritage. H. Olimjon was born, raised, and matured in this blessed 
family environment. This article highlights the sources and creative factors that shaped the literary work of Hamid Olimjon.

Key words: Hamid Olimjon, poet, творчество, source, folklore, poetry.

KIRISH
Shoirning bolalik chog‘laridanoq folklorga alohida mehr qo‘yishiga, xalq shoirlari bilan ko‘p yillar davo-

mida hamnafas, hamdard va ijodiy aloqada bo‘lishiga bobosi Mulla Azim sababchi bo‘lgan. Chunki u Fozil 
Yo‘ldosh o‘g‘li bilan shaxsan tanish, hayotda qadrdon va do‘st bo‘lgan. Xalq shoirining aytishicha, vaqti-vaqti 
bilan Jizzaxga borib, do‘stining, ya’ni Azim boboning uyida bir hafta, ikki hafta turib, qadrdonlariga qo‘shiq aytib 
kelgan. Ular bilan dardlashib, o‘zining ko‘nglini ham yozib qaytgan.

Ana shunday o‘zaro hayotiy do‘stlik, ijodiy hamkorlik, qizg‘in suhbatlarda doston va qo‘shiqlarning ijro 
etilishi shu mo‘tabar xonadonning kichik a’zosi – yosh Hamidning murg‘ak qalbida chuqur iz qoldiradi; u o‘z 
davrining dongdor kuychisi Fozil shoir bilan yoshlikdan shaxsan tanishadi. Bo‘lajak shoir qalbida she’riyatga, 
folklorga bo‘lgan havas g‘unchalari yanada ochiladi. Keyinchalik shu sohaning jonkuyari va tadqiqotchilaridan 
biriga aylanishiga sabab bo‘ladi. H. Olimjon hayotda va ijodda xalq baxshilariga, umuman, folklorga alohida 
mehr-muhabbat va samimiy hurmat bilan qaragan. Buni biz Fozil shoirga bag‘ishlangan “Kuychining xayoli”, 
Abdulla shoir Nurali o‘g‘liga atalgan “Do‘mbiraning maqtovi” she’rlarida, “Oygul bilan Baxtiyor”, “Semurg‘ yoki 
Parizod va Bunyod”, “Ikki qizning hikoyasi” kabi ertak-dostonlarida yaqqol ko‘ramiz.

Shu o‘rinda ta’kidlash joizki, shoir folklor bilimdoni sifatida o‘z ijodida o‘zbek xalq ertaklari va dostonlariga 
xos bo‘lgan ko‘pgina xalqona uslublarni qo‘llaydi. Natijada har qanday kitobxon bunday asarlar folklorga xos 
bo‘lgan oddiy motiv yoki syujet, kuchli fantastika, ehtiros va lirizm ruhi bilan sug‘orilgan shoh asarlarga aylan-
ganligini sezadi. Bulardan tashqari, shoirning “Shodiyona”, “Yigitlarni frontga jo‘natish”, “Xat” va “Bo‘l omon”, 
“Qishloq qizi” kabi she’rlari ham folklor ruhi bilan chuqur sug‘orilgan ajoyib asarlar sifatida adabiyotimiz sahi-
falaridan munosib joy olgan. Ularni o‘qiganda har bir she’riyat shaydosi yagona umumiy xususiyat – xalqona 
ifoda usuli birlashib turganligiga guvoh bo‘ladi. Shoir Fozil Yo‘ldosh o‘g‘lining epik repertuarida sayqal topgan 
“Alpomish”ni sinchkovlik bilan o‘rganadi, nashrga tayyorlaydi. Uni muhim ahamiyatga ega bo‘lgan so‘zboshi 
bilan 1939-yilda chop ettiradi. Vaqtli matbuot uchun doston haqida maqolalar yozadi.

MAVZUGA OID ADABIYOTLAR SHARHI
Professor To‘ra Mirzayev shoir H. Olimjonning ana shunday buyuk xizmatlarini “Alpomish” dostonining 

ming yillik to‘yiga bag‘ishlangan xalqaro ilmiy anjumanda quyidagi gaplar bilan alohida e’tirof etadi: “Shoir 
H. Olimjon dostonni nashrga tayyorlashda uni qariyb yarmiga qisqartirgan. Ammo bu qisqartirish shu darajada 
bilim va san’atkorlik bilan amalga oshirilganki, bu holat dostonning yaxlitligiga putur yetkazmagan. Shoir doston 
matniga biron-bir so‘z qo‘shmagan, doston tilini tahrir qilmagan... Nashrga tayyorlovchi olti ming misraga yaqin 
matnni qisqartirgan bo‘lsa-da, dostonni o‘qish davomida bu narsa deyarli sezilmaydi. Shoir nashrga kattagina 
so‘zboshi ham yozib, uning g‘oyaviy-badiiy xususiyatlarini tahlil etdi. Shuning uchun ham bu nashr madaniyat-
imiz tarixida katta voqea bo‘ldi va xalq dostonlarini nashr etishdagi ijobiy tajriba sifatida o‘z ahamiyatini hanuz 
yo‘qotgan emas”.

Hamid Olimjon “Alpomish” dostonini o‘rganish va nashrga tayyorlash jarayonida uning til go‘zalligiga qoyil 
qoladi, ulardan o‘zining asarlarida juda o‘rinli va ijodiy foydalana oladi. Masalan, “Alpomish”dagi:

“Yana bahor bo‘lsa, ochilar gullar,
Gulni ko‘rsa, mast bo‘p sayrar bulbullar”
singari misralar “Zaynab va Omon” poemasida quyidagicha beriladi:

Gul ochilar bahor chog‘ida,
Va to‘lishar ona bog‘ida...
Hamid Olimjon “Zaynab va Omon”dagi:
Kokillari uning tol-tol,
Lablarida bitgan qora xol,
Bu dunyoga arziguday bor...
kabi lirik-nafas misralarni “Alpomish”dagi:
Kokillaring eshilgandir tol-tol,
Har toliga bersa yetmas dunyo mol,

singari epik tasvirdan ijodiy foydalanganligini alohida ta’kidlash lozim. Bunday misollarni shoir ijodidan juda 
ham ko‘plab keltirish mumkin.

TADQIQOT METODOLOGIYASI
Hamid Olimjon ijodining shakllanishidagi manbalar va ijodiy omillarni tadqiq etishda kompleks va inte-

grativ yondashuv asos qilib olindi. Tadqiqot metodologiyasi tarixiy-adabiy, qiyosiy-tipologik, biografik hamda 
matnshunoslik tahlili usullarining uyg‘unligiga tayanadi. Tarixiy-adabiy yondashuv orqali shoir ijodi shakllangan 
ijtimoiy-siyosiy va madaniy muhit, 1920-1940-yillar adabiy jarayoni hamda milliy uyg‘onish davri adabiyotining 
ta’siri o‘rganildi. Biografik metod asosida adib hayoti, shaxsiy dunyoqarashi va ijodiy kamolotiga ta’sir ko‘rsatgan 
omillar tahlil etildi. Qiyosiy-tipologik tahlil vositasida shoir asarlari o‘zbek mumtoz adabiyoti, xalq og‘zaki ijodi 
hamda jahon adabiyoti namunalari bilan solishtirildi. Matnshunoslik va semantik tahlil orqali badiiy obrazlar 
tizimi, uslubiy xususiyatlar, poetik vositalar va g‘oyaviy mazmun ochib berildi.

Shuningdek, manbashunoslik usuli asosida arxiv materiallari, davriy matbuot, zamondoshlar xotiralari va 
ilmiy tadqiqotlar tahlil qilindi. Tadqiqot jarayonida tizimlilik, xolislik va ilmiylik tamoyillariga qat’iy rioya etildi.
Mazkur metodologik yondashuv shoir ijodining shakllanishidagi ichki (shaxsiy dunyoqarash, badiiy mahorat) 
va tashqi (tarixiy sharoit, adabiy muhit, ijtimoiy g‘oyalar) omillarni kompleks ravishda ochib berish imkonini 
yaratadi.

TAHLIL VA NATIJALAR
Xalq og‘zaki ijodiyotining yozma adabiyot vakillari ijodiga ta’siri turli ko‘rinishlarda namoyon bo‘ladi. 

Professor B. Sarimsoqovning qayd etishicha, folklor va adabiyot munosabatida quyidagi ikki tip ko‘zga tashla-
nadi: birinchisi – oddiy tip bo‘lib, maqol, matal, uchiriq so‘zlar va turli iboralardan foydalanish bo‘lsa, ikkinchisi 
– murakkab tip bo‘lib, u o‘z navbatida analitik, sintetik va uslubiy ko‘rinishlarga ega.

Professor S. Ro‘zimboyevning “Shoirning ilhom manbai” nomli maqolasida folklor va adabiyot munosa-
batidagi sintezlashgan tip haqida so‘z yuritiladi, ya’ni H. Olimjonning mashhur “O‘zbekiston” she’rining ilhom 
manbai, uning yaratilishi folklorga borib bog‘lanishi haqida fikr bildiriladi. Unda quyidagi ma’lumotlarga duch 
kelamiz:

Madaniy merosimizning noyob asarlari bo‘lgan dostonlarda elni ta’rif qilib she’r aytish an’anasi mavjud. Epik 
qahramon ov ovlab yoxud yor izlab, o‘zga ellarga borib qolganda, o‘sha eldagilar undan: “Ey yigit, qayerdansan, 
o‘z elingni ta’rif qil”, – deb so‘rashadi. O‘shanda epik qahramon o‘z eli haqidagi tasavvurini lirik kechinma sifa-
tida bayon etadi. Huddi o‘sha lavha Xorazmda mashhur bo‘lgan “Yusuf va Ahmad” dostonida ayniqsa ta’sirchan 
ruhda berilgan. Yusuf va Ahmad Eron shohiga asir tushganda, shoh ulardan kimligini, el-yurtini bayon etishni 
so‘raydi. O‘shanda Yusuf Xorazmni ta’rif eta boshlaydi:

Ey shohim, bizning ellarning
Xush o‘tar yozu qishlari.
Bog‘larini bog‘bon boqar,
Mevalidir yog‘ochlari.
Qarilari uyda yotar,
Yigitlari sayg‘oq otar,
Qiz-juvoni chiqib tutar,
Zavqi safodir ishlari.
Bedovlari jeva cholur,
Chopg‘onda paykondek kelur.
Tabl qoqsang, o‘rdak uchur,
Balandparvozdir qushlari.
Cho‘llari bor murg‘zorli,
Shaharlari xushbozorli,
Tovushqonli, kiyikzorli,
Yozi yobonim toshlari.
Saxiylari Hotamcha bor,
Sardorlari Bahromcha bor,
Maydon ichra Rustamcha bor,
Balandparvozdir qushlari.
Bek Yusufbek shuldir ishim,
Yetgay Xudoga nolishim,
Ozod bo‘lg‘ay banda boshim,
Duo qilsa darveshlari.

H. Olimjonning “O‘zbekiston” she’rida esa quyidagi misralar bor: Qorli tog‘lar turar boshida, gul vodiylar 
yashnar qoshida, chor-atrofga yoyilgan gilam, aslo yo‘qdir bundayin ko‘klam. Chavandozlar bordir bu elda, 
bahor chog‘i pishqirgan selda, arg‘umoqlar qo‘shig‘i bordir, bu shundayin ajib diyordir. Dalasida o‘smas tikonlar, 
cho‘llarida chopmas ilonlar, qush uchsa-da, kuymas qanoti, odam o‘tsa, qurimas zoti. Bunda bulbul kitob o‘qiydi, 
bunda qurtlar ipak to‘qiydi, bunda ari keltiradi bol, bunda qushlar topadi iqbol. Kuychilari o‘qiydi yalla, juvonlari 
aytadi alla, pazandasi yopadi shirmon, qarilari kutadi mehmon. Ikkita parchaga e’tibor bilan nazar tashlansa, 
har ikkala ta’rifning ko‘pgina mushtarak tomonlarini anglab olish qiyin emas. Jumladan, dostondagi ta’rifda 
Xorazmning yozu-qishlarining o‘ziga xos tarovati kuylansa, shoir misralarida diyorimizning ko‘klam fasli madh 
etiladi. Dostondagi elning qariyalari, qiz va yigitlari haqidagi ta’rif she’rda yanada konkretroq tarzda o‘z aksini 
topadi. Dostonda bedovlar, qushlar g‘urur bilan tasvirga olinsa, she’rda ham arg‘umoqlar, bulbullar ta’rifi yuksak 

ko‘tarinkilik bilan talqin etiladi. Dostonda hatto cho‘llarning bag‘rida bebaho boyliklar yashiringani kuylansa, 
she’rda ham ushbu masalalarga asosiy e’tibor qaratilgan. Har ikkala she’rning bag‘rida yashiringan yuqoridagi 
asosiy detallar ulardagi asosiy mundarijaning o‘zaro ancha yaqinligini har jihatdan isbotlaydi. Albatta, H. Olimjon 
she’ridagi ta’riflar keng qamrovli va zamonaviy bo‘lib, she’r o‘zi yaratilgan davr bilan uzviy bog‘langan badiiy 
barkamol asardir.

Biroq bu she’rning paydo bo‘lishida “Yusuf va Ahmad” dostonidagi Xorazm ta’rifining muayyan ta’siri 
bo‘lishi mumkin. Chunki H. Olimjon xonadonida ko‘plab baxshilar tez-tez bo‘lishib, Mulla Azim bilan suhbat-
lashib, dostonlar kuylaganlar, qissaxonlik qilganlar. H. Olimjon esa “Yusuf va Ahmad”ning qo‘lyozmasini o‘qigan 
bo‘lishi mumkin. Qolaversa, ushbu doston Fozil shoir repertuarida bo‘lganligi ma’lum. Binobarin, dostondagi 
el-yurt ta’rifi H. Olimjonda O‘zbekiston ta’rifi bilan aloqador fikrning tug‘ilishiga sababchi bo‘lib, shoirning ilhom 
manbai sifatida xizmat qilganligi shubhasizdir. H. Olimjonning xalq og‘zaki ijodiga bo‘lgan munosabati respub-
lika yozuvchilari uyushmasining raisi lavozimida ishlaganida, A. Navoiyning 500 yillik yubileyi munosabati bilan 
yubiley qo‘mitasining ilmiy kotibi, keyinchalik qo‘mita raisining o‘rinbosari vazifasida xizmat qilganida yanada 
kuchaydi. Bu davrlarda xalq baxshilari o‘rtasida mumtoz adabiyotning eng sara asarlarini ommalashtirish va 
tushuntirish ishlari bilan faol shug‘ullandi. Masalan, Navoiyning 500 yilligi va gruzin shoiri Shota Rustavelining 
750 yilligi yubileyi munosabati bilan ularning ayrim asarlari mazmunini tushuntirib berdi.

Natijada badihago‘y xalq shoiri Fozil Yo‘ldosh o‘g‘li Navoiy asarlari asosida “Farhod va Shirin”, “Layli va 
Majnun”, “Bahrom va Gulandom” dostonlarini, Shota Rustavelining “Yo‘lbars terisini yopingan pahlavon” asari 
asosida shu nomdagi dostonning xalq variantini yaratdi. H. Olimjon 1938-yili xalq shoiri Fozil Yo‘ldosh o‘g‘li 
bilan birga qozoq adibi Jambul Jabayevning 100 yillik yubileyida qatnashadi. Bundan ilhomlangan H. Olimjon 
J. Jabayevga bag‘ishlangan bir qator maqolalar va “Qozog‘iston” she’rini yaratsa, Fozil shoirning “Nishondor 
Jambulga” nomli termasi ro‘yobga chiqadi. Adabiy-badiiy va tarixiy hujjatlarning tasdiqlashicha, H. Olimjonning 
bevosita tashabbusi bilan xalq shoirlari Fozil Yo‘ldosh o‘g‘li, Muhammadqul Jomrod o‘g‘li Po‘lkan, Islom shoir 
Nazar o‘g‘li va Bola baxshi Abdullayevlar respublika yozuvchilar uyushmasiga qabul qilingan. H. Olimjon ularga 
shaxsiy kotiblar tayinlagan, asarlarining nashr qilinishida bosh-qosh bo‘lgan, xalq shoirlarining hayoti va ijodini 
muntazam kuzatib, fikr-mulohazalar bildirib borgan.

XULOSA
Xullas, H.Olimjon bolalik chog‘laridanoq folklorga alohida mehr bilan qaragan bo‘lsa, umri bo‘yi xalq shoir-

lari bilan hamnafas, hamdard, hamkor va ijodiy aloqada bo‘ldi. Ularning dostonlaridan ijodiy ravishda katta 
mahorat bilan foydalana oldi. Bularning hammasi “Hamid Olimjon va folklor” mavzusining turli qirralarini tashkil 
etadi.

Foydalanilgan adabiyotlar ro‘yxati:
1.	 Azimov S.O. Hamid Olimjon abadiyati. Toshkent, 1967.
2.	 Zohidov V. Baxt va bahor muborizi – donolar davrasi. Toshkent, 1973.
3.	 Karimboboyeva R. H. Olimjon ijodida folklor. – O‘zbek tili va adabiyoti, 1980.
4.	 Karimov N. H. Olimjon. Toshkent, 1979.
5.	 Mirzayev S. H. Olimjon va xalq og‘zaki ijodi. Toshkent, 1970.
6.	 Hamid Olimjon. Mukammal asarlar to‘plami (MAT). 10 tomlik, 1-tom, Toshkent, 1979.
7.	 Hamid Olimjon. MAT, 5-tom, 1982.
8.	 Hamid Olimjon. MAT, 2-tom, 1979.
9.	 Hamid Olimjon. MAT, 3-tom, 1981.
10.	 Hamid Olimjon. MAT, 4-tom, 1981.
11.	 Quronov D. Hamid Olimjonni bilamizmi? // “Adabiyot nadir” yoki Cho‘lponning mangu savoli. T.: Zarqalam, 2006. - B. 

49-56.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

